
MINUTI

IĊ-CHAIRPERSON (Onor. Chris Agius): Insellmilkom u nilqagħkom għal din il-laqgħa. Nibdew bil-Minuti. Hemm xi kummenti dwar il-Minuti tal-laqgħa li għaddiet? L-Onor. Aquilina.

ONOR. KAROL AQUILINA: Dan mhux kumment fis-sens ta’ korrezzjoni, imma hemm punt ta’ kjarifika li għamilt jien, fis-sens li kelli nħejji abbozz abbażi ta’ ittra. Ngħidilkom il-verità pprovajt insib ir-recording ta’ meta kellna d-diskussjoni dwar dan il-punt u ma stajtx insibu, għax ridt nisma’ xi ntqal dakinhar. Jekk tista’ s-Segretarja forsi tgħaddili t-traskrizzjoni.

IĊ-CHAIRPERSON: Ngħaddulek it-traskrizzjoni.

ONOR. KAROL AQUILINA: Qed ngħid hekk biex ma nkun poġġejt kliem f’ħalq ħadd.

IĊ-CHAIRPERSON: Is-Segretarja se tieħu ħsieb li jkollna t-transcript ta’ dik il-parti fejn kien hemm dan il-kumment u tgħaddih lill-Onor. Aquilina biex ikun jista’ jħejji forma ta’ ittra li meta jkollna nomina oħra, inkunu nistgħu ngħadduha lill-Ministru li jkun qed jirrakkomanda. 

Jekk m’hemmx aktar kummenti għall-Minuti, nistgħu nieħdu l-Minuti tal-aħħar laqgħa tal-Kumitat bħala approvati? (Onor. Membri: Iva)

Il-Minuti tal-laqgħa Nru 4, li saret fis-27 ta’ Settembru 2022, ġew ikkonfermati.


SMIGĦ FIR-RIGWARD TAN-NOMINA TA’ DR GODFREY C. XUEREB GĦALL-ĦATRA TA’ AMBAXXATUR RESIDENTI F’WASHINGTON

IĊ-CHAIRPERSON: Illum il-Kumitat għandu quddiemu nomina waħda, dik ta’ Dr Godfrey C. Xuereb għall-kariga ta’ Ambaxxatur ta’ Malta residenti f’Washington. Insejjaħ lil Dr Xuereb sabiex jidħol fil-Kamra.

Dr Godfrey C. Xuereb daħal fil-kamra tal-Kumitat.

IĊ-CHAIRPERSON: Dr Xuereb, nilqgħek f’din il-laqgħa dwar in-nomina għall-ħatra tiegħek ta’ Ambaxxatur ta’ Malta residenti f’Washington. Dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninformak ukoll li, skont l-istess Liġi, il-mistoqsijiet u t-tweġibiet għandhom isiru pubbliċi, jekk kemm-il darba l-Kumitat ma jipprovdix xort’oħra. 

Ninformak ukoll li din il-laqgħa qiegħda tiġi streamed live fuq il-websajt tal-Parlament u eventwalment tiġi mxandra fuq it-TV channel tal-Parlament. Nitolbok biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek f’din il-kariga.

Dr Godfrey Xuereb.

DR GODFREY C. XUEREB: Grazzi lilek, Onor. Agius, u grazzi lill-Membri tal-Kumitat li ħadu l-ħin biex jien inkun nista’ nindirizzakom dwar din il-kariga importanti ta’ Ambaxxatur ta’ Malta għall-Istati Uniti. Jien bdejt il-karriera tiegħi billi studjajt l-Ingilterra. Kont l-ewwel Malti li ġibt il-kwalifika tan-’Nutrition and Dietetics’ fl-aspett kliniku u meta ġejt lura fl-1990 ġejt inkarigat biex inwaqqaf is-servizz tad-dietetics f’Malta. Wara snin naħdem fl-Isptar San Luqa u fl-isptarijiet l-oħra kollha ta’ Malta, dak iż-żmien bdejna wkoll is-servizz f’Għawdex u ġejt inkarigat biex inkun l-Uffiċjal Prinċipali fit-Taqsima tal-Promozzjoni tas-Saħħa, li f’dak il-perjodu ġiet inkorporata magħha għall-ewwel darba t-Taqsima tas-Saħħa internazzjonali. Nista’ ngħid li hemmhekk bdejt il-karriera diplomatika internazzjonali tiegħi għax kelli x’naqsam mal-Għaqda Dinjija tas-Saħħa u mal-Ministeru tal-Affarijiet Barranin. 

Fil-perjodu li kont inkarigat minn dik it-taqsima ġeddidna l-ftehim mal-Ingilterra dwar is-servizzi mediċi li jingħataw lill-pazjenti tagħna li jmorru l-Ingilterra. Ġeddidna wkoll il-ftehim li kellna maċ-Ċina dwar it-traditional medicine. Dan kien l-ewwel ċentru fid-dinja barra ċ-Ċina li jagħti t-traditional mediċine.  Dik tatni l-impetus biex inħares iktar ’il quddiem fl-isfera internazzjonali. 

Fl-2001 ġejt aċċettat biex nieħu l-kariga fl-Għaqda Dinjija tas-Saħħa, it-taqsima tal-Amerika, fejn kont stazzjonat fil-Ġamajka bl-inkarigu tal-pajjiżi kollha ta’ The Caribbean Community (CARICOM) biex prinċipalment inwettaq żewġ proġetti. Wieħed kien in-Nutrition and Obesity li kien għadu fl-infanzja tiegħu u l-ieħor kien in-Nutrition and HIV għax dak iż-żmien il-mediċina għall-HIV kienet għadha rudimentari, filwaqt li n-nutrizzjoni kienet l-iktar arma importanti għall-kura tal-persuni infettati bl-HIV.

Bdejt b’negozjati biex ġibt il-fondi għax, kif forsi wħud minnkom tafu, l-Għaqda Dinjija tas-Saħħa jagħtuk proġett u l-ewwel ħaġa li jgħidulek hi li trid issib il-fondi biex tmexxi l-proġett. Fuq l-HIV innegozjajt mal-Kanada u mal-United States Agency for International Development  (USAID) u ġibna ammont tajjeb ta’ flus biex bdejna t-taħriġ għal dawk li kienu jaħdmu qrib il-persuni bl-HIV, kemm dawk li kienu fis-servizzi tas-saħħa kif ukoll dawk li kienu fl-NGOs.  F’ħafna mis-servizzi tas-saħħa fil-Karibew, sfortunatament kien hemm stigma kbira fuq l-HIV, kif għad hemm omofobija, nista’ ngħid, istituzzjonalizzata, u allura ħafna mit-trattament kien isir permezz tal-NGOs.   

Fil-proġett l-ieħor dwar in-nutrizzjoni u l-obeżità innegozjajt ftehim mal-Public Health Canada, fejn immobilizzajna r-riżorsi biex nibdew it-taħriġ tal-grupp tal-kuranti li mhumiex tobba, jiġifieri n-non-doctor healthcare workers, li jinkludu n-nurses, id-dieticians, il-physiotherapists, l-occupational therapists, kulħadd minbarra t-tobba, għax it-tobba jkunu diġà kellhom it-taħriġ tagħhom. Dak komplejtu għal diversi snin u l-proġetti kienu ta’ suċċess. F’dak iż-żmien komplejt nistudja u ġibt il-PhD, biex imbagħad kien hemm opportunità ta’ vacancy fil-headquarters tal-WHO f’Ġinevra. Kienet għadha kif ġiet approvata l-Istrateġija Dinjija tad-Diet and Physical Activity u mort Ġinevra biex nimplimenta dik l-istrateġija mingħajr fondi! Allura immobilizzajna diversi fondi min-Norveġja, mill-Olanda, mill-Amerika, mill-Awstralja u minn New Zealand u bdejna nimplimentaw l-istrateġija bil-mod. Kont jien li kkordinajt l-ewwel grupp ta’ tekniċi u nidejna l-ewwel physical activity guidelines for health, għax l-Għaqda Dinjija tas-Saħħa qabel ma kellhiex guidelines fuq physical activity for health. Bdejna wkoll il-proġett dwar salt reduction u finalment, fl-aħħar fażi meta kont hemmhekk, bdejna x-xogħol fuq childhood obesity.   

Fl-Għaqda Dinjija tas-Saħħa hemm skema dwar kif tista’ ssir rappreżentant tal-Għaqda Dinjija tas-Saħħa, jiġifieri qisek l-ambaxxatur tal-Għaqda Dinjija tas-Saħħa, Head of Office. Issa li sirt assessur ta’ dan il-programm u nista’ ngħidilkom li huwa programm rigoruż ħafna.  Il-ġimgħa l-oħra kont Ġinevra u minn grupp ta’ 34 għaddew biss erbgħa minn dan il-proċess. Huwa proċess rigoruż ħafna biex issir Head of Office. Kont għamiltu u kont l-ewwel Malti li ġejt appuntat b’suċċess bħala Kap ta’ Uffiċċju tal-WHO. Mill-esperjenza li kelli fil-Karibew, offrewli l-uffiċċju tal-WHO li qiegħed ibbażat f’Barbados li jkopri l-gżejjer tal-Eastern Caribbean, il-French Department fil-Karibew u tlieta mis-sitt gżejjer li huma UK Overseas Territories fil-Karibew. 

Hemmhekk ġejt iffaċċjat b’kollox. Ovvjament, il-background tiegħi kien ġej min-nutrizzjoni u min-Non-Communicable Diseases (NCDs). Hawn Malta ħdimt ħafna fil-qasam tad-dijabete, imma meta tkun kap ta’ aġenzija trid tkampa f’kollox. Kelli l-pandemija ċentralizzata taz-Zika, taċ-Chikungunya u t-traits tal-Ebola, imbagħad diversi uragani, u fl-istess ħin il-Karibew kien qed isofri mill-ogħla rata ta’ obeżità fit-tfal u l-ogħla rata ta’ dijabete. Barbados hija meqjusa bħala l-amputation capital of the world, għax għandhom l-ogħla rata ta’ amputazzjonijiet minħabba l-problemi tal-pressjoni u tad-dijabete, u allura trid tagħmel dak ix-xogħol ukoll u trid tikkordina. Kelli tim ta’ madwar 30 ruħ u kont nikkordina f’diversi gżejjer. Kelli relazzjoni qrib ħafna mhux biss mal-Ministru tas-Saħħa imma wkoll ma’ ministri oħra. Pereżempju, fil-kwestjoni taz-Zika kont ħdimt ħafna mal-ministri għat-turiżmu għax ħafna mill-gżejjer jirreklamaw biex tmur hemm għall-honeymoon u waħda mill-konsegwenzi taz-Zika kienet li taffettwa n-nisa tqal, speċjalment fl-ewwel ġimgħat tat-tqala. Allura kien se jkollhom effett enormi fuq it-turiżmu u ridna ngħinu lill-ministri għat-turiżmu biex jaħdmu fuq dan.   

Bħalissa qegħdin fiż-żmien tal-World Cup. Dak iż-żmien fil-Karibew kien hemm il-Cricket World Cup u ħdimt mal-Ministru tal-Isport u mal-Ministru tal-Infrastruttura biex inkunu ċerti li l-faċilitajiet huma siguri. Għandna skema fl-Għaqda Dinjija tas-Saħħa li tissejjaħ ‘mass casualty’ li tipprepara lill-pajjiżi li jkunu se jagħmlu dawn il-mega events, bħall-Hajj, l-Olympics u l-FIFA World Cup. Ħdimt qrib ħafna mal-prim ministri, speċjalment fir-relazzjonijiet tal-CARICOM, għax dak iż-żmien konna qegħdin naħdmu wkoll biex fil-General Assembly fi New York ngħaddu r-riżoluzzjoni dwar l-NCDs. Kienet l-ewwel darba li l-General Assembly ddiskutiet l-NCDs, u allura ħdimt fil-qrib ħafna mal-ministri tal-affarijiet barranin, mal-prim ministri u mar-rappreżentanti permanenti fi New York biex nikkordinaw dan ix-xogħol, għax il-promoturi ta’ din ir-riżoluzzjoni kienu l-pajjiżi tal-Karibew.   

Wara perjodu ta’ ħames snin, li huwa t-terminu li tista’ tagħmel f’pajjiż wieħed, id-Direttur Reġjonali u d-Director General tal-WHO talbuni mmur Washington biex nikkordina l-uffiċini kollha tal-WHO fl-Amerika. Il-WHO għandha uffiċċju f’kull pajjiż fl-Amerika minbarra l-Kanada, għax f’Washington għandna r-Regional Headquarters, imma fil-pajjiżi l-oħra kollha għandna uffiċċju. Ovvjament qatt ma kont nobsor li se jkollna pandemija globali u għal dawn l-aħħar tliet snin ikkordinajt l-uffiċini kollha tal-WHO fil-pajjiżi tal-Amerika b’diskussjoni qrib mal-ministri tas-saħħa u tal-affarijiet barranin, mar-rappreżentanti tal-pajjiżi li hemm ibbażati f’Washington, mal-Organization of American States (OAS) u mal-Organizzazzjoni tar-Rappreżentanti Permanenti tal-Amerika. Il-pandemija telgħet fil-livell ta’ kapijiet tal-istat u ltqajt ma’ diversi kapijiet ta’ stat inkluż il-kapijiet ta’ stati kbar bħal tal-Brażil, tal-Arġentina, taċ-Ċili, tal-pajjiżi tal-Karibew li kont nafhom sew, u mal-iState Department fl-Amerika, għax għalkemm l-interlocum prinċipali tagħna huwa l-health and human services, f’dan ir-rigward kellna relazzjonijiet qrib ħafna mad-Department of State. 

Ma rridx insemmi, imma kollha tafu r-relazzjonijiet diffiċli li kellha l-Għaqda Dinjija tas-Saħħa mal-President Amerikan preċedenti u mal-fatt li l-Amerika kienet kitbet lill-Għaqda Dinjija tas-Saħħa biex tirtira s-sħubija tagħha mill-Għaqda Dinjija tas-Saħħa. Kienu sentejn ta’ negozjati delikati u diffiċli ħafna li fihom ridna nkunu ċerti li dak li qed jagħmlu l-Istati Uniti ma jirriflettix f’pajjiżi oħra u allura tikkrolla l-Għaqda Dinjija tas-Saħħa fl-Amerika, u eventwalment jista’ jkun li jkollha riperkussjonijiet mad-dinja kollha.  

Kienu sentejn bi ljieli twal, għax minħabba t-time difference kont inqum fl-4.00 a.m. biex nikkomunika ma’ Ġinevra u kont nispiċċa fil-11.00 p.m. jew 12.00 p.m. nikkomunika maċ-Ċili u mal-Bolivja biex inkun ċert li r-relazzjonijiet tagħna jibqgħu solidi u at the end of the day, iċ-ċittadini komuni fil-pajjiżi kollha tal-Amerika jkollhom aċċess għall-vaċċin u għas-servizzi tas-saħħa kif ukoll is-sigurtà li pajjiżi aktar avvanzati f’din in-naħa tad-dinja, nistgħu ngħidu, kellhom tul il-pandemija. Din kienet sintesi ta’ ħajti.

IĊ-CHAIRPERSON: Dr Xuereb, grazzi tal-informazzjoni dwar il-karriera tiegħek.   Nistaqsi lill-Membri jekk hemmx xi mistoqsijiet minbarra l-mistoqsijiet li diġà ntbagħtu lilek u li tagħhom tajtna tweġiba u li ġew iċċirkolati mal-Membri. L-Onor. Aquilina.

ONOR. KAROL AQUILINA: Dr Xuereb, l-ewwel nett grazzi tad-disponibilità tiegħek u tar-risposti li diġà tajtna bil-miktub. Naturalment, f’din is-sessjoni nagħmlu mistoqsijiet dwar dak li tkun diġà weġibt imma wkoll b’mod ġenerali, biex nifhmu ftit kemm inti ippreparat u x’deċiżjoni rridu nieħdu aħna f’termini ta’ parir li rridu nagħtu lill-Ministru. Għandi numru ta’ mistoqsijiet għalik u jew tagħżel int kemm tidħol fid-dettall, jew inkella nindikalek jien.  

L-ewwel mistoqsija tiegħi hi: X’impressjoni għandek dwar ir-relazzjonijiet bejn Malta u l-Istati Uniti tal-Amerika fl-aħħar snin?  

DR GODFREY C. XUEREB: Grazzi, Onor. Aquilina. Kull meta nitkellem ma’ nies li jaħdmu fl-iState Department jew huma Membri tas-Senat jew huma Membri tal-Kamra tar-Rappreżentanti, Malta hija dejjem meqjusa bħala pajjiż importanti u jsejħulha a friendly nation. Dan għax tul is-snin – nistgħu ngħidu anke minn qabel l-Indipendenza, imma ejja ngħidu mill-Indipendenza l’hawn – Malta dejjem kellha relazzjonijiet qrib ħafna tal-Amerika. Kemm f’dak li għandu x’jaqsam mal-isfera internazzjonali, però anke at home, il-Maltin huma meqjusa bħala immigranti mudelli u ħabrieka. Għandna ħafna Maltin jew nies ta’ oriġini Maltija li għamlu suċċess fl-Istati Uniti kemm fil-qasam mediku, kemm fil-qasam tat-teknoloġija u fil-qasam tar-riċerka. Hija interessanti ħafna –  u qatt ma kont nobsorha u qatt ma sibtha mkien fid-dinja – li kif tgħidilhom li inti minn Malta jirreferuk għal San Pawl u għall-kwotazzjoni fil-Bibbja li San Pawl ġie Malta. Din hi xi ħaġa li ma tarahiex f’postijiet oħra. Huwa interessanti. Isemmulek ukoll l-eżitu u l-involviment ta’ Malta fit-Tieni Gwerra Dinjija. Fuq livell politiku diversi drabi jikkwotawlek is-summit ta’ Bush u Gorbachev f’Malta, is-summit ta’ Yalta u ta’ qabel il-Yalta. Jiġifieri r-relazzjonijiet tagħna mal-Istati Uniti dejjem kienu tajbin. Ovvjament dejjem hemm fejn ittejjeb imma naħseb l-iktar ħaġa tajba li għandna bħala fondazzjoni hi li l-Maltin għandhom isem tajjeb fl-Amerika kemm bħala Maltin f’Malta però iktar u iktar bħala Maltin li jgħixu fl-Amerika.   

ONOR. KAROL AQUILINA: Inti konxju minn sitwazzjonijiet ta’ tensjoni diplomatika li żviluppaw bejn Malta u l-Istati Uniti fl-aħħar snin?

DR GODFREY C. XUEREB: Kien hemm ftit relazzjonijiet li nistgħu ngħidulhom ta’ tensjoni però meta tqishom fuq livell ta’ tensjoni internazzjonali, jekk taħdem fuq livell ta’ green, amber u red, il-livell ta’ tensjoni kien amber u mhux red. Fl-aħħar snin kien hemm il-biża’ mill-Amerika li Malta tista’ tkun influwenzata minn pajjiżi qrib tagħna bħall-kwestjoni tal-Libja fis-snin 70 u fis-snin 80. Kellna wkoll kwestjonijiet aktar riċenti fir-rigward ta’ kif Malta dejjem baqgħet tinsisti fuq il-paċi fil-Mediterran u d-denuklearizzazzjoni tal-Mediterran. Fl-aħħar snin kien hemm il-kwestjoni fir-rigward tal-banek u ta’ The Foreign Account Tax Compliance Act (FATCA), fejn l-Amerika kienet stretta ħafna, imma dak iż-żmien kont qiegħed fil-Karibew u meta tħares lejn kif ittrattaw lil Malta ħdejn kif ittrattaw pajjiżi bħall-Antigwa, pereżempju, jew kif ittrattaw pajjiżi fl-Amerika t’Isfel, dejjem kienu kunfidenti li l-istrutturi Maltin jaħdmu, bid-diffikultajiet kollha tagħna l-Maltin.   

ONOR. KAROL AQUILINA: Taf x’inhi l-pożizzjoni  tal-Gvern Amerikan dwar il-bejgħ taċ-ċittadinza Maltija?

DR GODFREY C. XUEREB: Il-pożizzjoni uffiċjali, safejn naf jien, hija li jixtiequ jaraw li Malta tkun iktar rigoruża f’dak li għandu x’jaqsam mal-bejgħ taċ-ċittadinanza però nista’ ngħidlek ukoll li din il-kwestjoni mhijiex iffokata fuq Malta biss imma għandhom l-istess dubji fuq pajjiżi bħal St Kitts and Nevis, Antigwa u Dominika li għandhom skemi simili għal ta’ Malta iżda nista’ ngħid mhux rigorużi daqs ta’ Malta. Imma, fl-istess ħin, l-ebda wieħed minn dawn il-pajjiżi li semmejt m’għandhom problemi bil-visa għall-Amerika jew problemi biċ-ċittadini li jmorru japplikaw għall- green card fl-Amerika. Jiġifieri f’dak ir-rigward iħarsu lejha li tista’ tkun iktar rigoruża, anke fir-rigward ta’ Malta, però safejn naf jien m’hemmx xi red flag dwarha li jiksru r-relazzjonijiet diplomatiċi bejn Malta u l-Amerika.

ONOR. KAROL AQUILINA: Inti semmejt li fl-irwoli diversi li kellek ħdimt f’organizzazzjonijiet internazzjonali u fil-kuntest ta’ pajjiżi individwali. Ovvjament,  jien fhimt li matul dawn is-snin servejt f’diversi istituzzjonijiet u diversi pajjiżi. Allura llum il-ġurnata meta qiegħed f’dan il-proċess biex issir Ambaxxatur, għandek xi obbligu jew alleanza ma’ waħda minn dawn l-organizzazzjonijiet jew dawn il-pajjiżi? Qed nistaqsik biex inkun ċar li inti għaddejt minn dan il-proċess li tinqata’ minn min jista’ jkun ta’ influwenza jew joħloqlok problema fl-irwol il-ġdid li se tassumi.

DR GODFREY C. XUEREB: Meta l-Ministru għall-Affarijiet Barranin staqsieni jekk kontx interessat, jien għamilt żewġ affarijiet. L-ewwel tkellimt mal-mara u qaltli li kollox sew u t-tieni ħaġa kienet li ċempilt lid-Direttur Ġenerali tal-Għaqda Dinjija tas-Saħħa u informajthom. Fil-fatt, bħala uffiċjal għoli suppost nagħti sitt xhur notice, imma meta spjegajtilhom il-proċess, id-Direttur qaltli li se tagħtini konċessjoni speċjali biex nagħti biss tliet xhur notice. Jekk il-Kumitat ikollu l-pjaċir li japprovani, għandi l-ittra tan-notice biex ngħaddiha għada. Diġà tkellimt mas-Segretarju Permanenti tal-Ministeru għall-Affarijiet Barranin li jekk nagħti n-notice għada l-appuntament tiegħi ma jistax ikun qabel l-1 ta’ Marzu.

ONOR. KAROL AQUILINA: Qed nifhem li se tinqata’ kompletament.

DR GODFREY C. XUEREB: Nagħti lura l-passaport li għandi tal-United Nations u ninqata’ kompletament.

ONOR. KAROL AQUILINA: L-aħħar mistoqsija. Din hi mistoqsija li nagħmilha lil kulħadd, hija mistoqsija antipatika, imma nagħmilha biex l-affarijiet ikunu ċari anke għall-Membri tal-Kumitat. Hemm xi sitwazzjoni li forsi tista’ timbarrazza lilek, lil dan il-Kumitat jew lill-pajjiż, jew xi ċirkostanzi li għandek tgħidilna dwarhom li b’xi mod jistgħu jaffettwaw din il-ħatra? Kwalunkwe ħaġa li taħseb li hija relevanti.

DR GODFREY C. XUEREB: Le, safejn naf jien. Grazzi talli għamiltli l-mistoqsija, għax naħseb li hi pertinenti. Safejn naf jien, dejjem kont leali lejn pajjiżi u għalkemm kont Membru tal-Għaqda Dinjija tas-Saħħa, fejn il-lealtà lejn pajjiż partikolari m’għandhiex tkun, dejjem bqajt Malti. Allura l-lealtà tiegħi dejjem baqgħet lejn Malta. Safejn naf jien, jien dejjem żammejt standards għoljin ħafna fil-ħajja professjonali tiegħi u m’hemm l-ebda ħaġa li nimmaġina li tista’ tkun ta’ imbarazzament għal pajjiżi.

ONOR. KAROL AQUILINA: Grazzi.

IĊ-CHAIRPERSON: Grazzi, Onor. Aquilina. Hemm iktar mistoqsijiet? L-Onor. Delia.

ONOR. ADRIAN DELIA: Nirringrazzjak jien ukoll tal-opportunità li tajtna biex nagħmlulek dawn il-mistoqsijiet u talli ġejt hawnhekk. Jien rajt fid-dettall it-tweġibiet tiegħek u l-kurrikulum pjuttost vast u interessanti li jaf ikun għad-dispożizzjoni ta’ pajjiżna, jekk il-Bambin irid. Se nidħol iktar fl-ispeċifiku. 

Preokkupazzjoni li diġà ssemmiet b’mod ġenerali hija dik relatata mal-passaporti. Il-Gvern Amerikan dejjem wera l-preokkupazzjoni tiegħu dwar dik li hija l-metodoloġija, is-sistema jew l-iskema tal-bejgħ tal-passaporti, mhux tant għall-fini ta’ skemi li jattiraw lil dawk li jsiru ċittadini ta’ pajjiżna imma ta’ xi skrutinju u xi due diligence kien qed isir. Iktar riċenti, din aggravat ruħha meta nqalgħet il-kwestjoni internazzjonali tal-Gwerra fl-Ukrajna u allura l-ħruġ fid-deher ta’ dawk ir-Russi li xtraw il-passaporti ta’ pajjiżna. Nafu b’diversi rapporti fejn il-Gvern Amerikan kien qed jagħmel pressjoni fuq il-Gvern Malti biex jiġu revokati l-passaporti li kienu ħarġu. S’issa, il-Gvern Malti wasal biss sal-istadju li ffriża l-bejgħ tal-passaporti għar-residenti Russi. Kif taħseb li hi l-pożizzjoni tiegħek li tkun proprju fl-epicentre ta’ dawn it-tensjonijiet bejn dak li jrid il-Gvern Amerikan u qed jibqa’ jinsisti dwaru, u l-pożizzjoni tal-Gvern Malti u r-riluttanza tiegħu li jirrevoka dawk il-passaporti li kienu diġà ħarġu?

DR GODFREY C. XUEREB: Jekk wieħed iħares lejn dak li qed jgħidu l-Istati Uniti, irid iħares lejha mhux biss mil-lenti Maltija imma mil-lenti globali. Jien naħseb li Malta għamlet ħafna passi kmieni biex uriet lill-Amerika li we mean business bir-revoka mhux biss tar-Russi imma wkoll tal-Belarussi, kif ukoll anke fir-rigward ta’ ċerti assi li kien hemm. 

Ovvjament, wieħed mir-rwoli prinċipali ta’ ambaxxatur hija li tkun negozjatur tajjeb u li tibni ċerti relazzjonijiet kemm mad-diplomatiċi kollegi tiegħek, to gain support, kif ukoll mal-host country. Ovvjament ma nistax ngħidlek mil-lum kif se tkun il-perċezzjoni tas-Secretary of State jew tal-under secretaries meta niltaqa’ magħhom  però milli nista’ nara f’dak li għandu x’jaqsam ma’ kif iħarsu lejn din il-kwestjoni, din se tkun front and centre, għax bħalissa fl-isfera internazzjonali qed naraw li l-ġlieda fl-Ukrajna qed taqleb bil-mod il-mod lejn ġlieda diplomatika. Allura wieħed mill-irwoli prinċipali tiegħi huwa li nkun qrib ħafna tal-Ministru għall-Affarijiet Barranin u tal-Kumitat Permanenti dwar l-Affarijiet Barranin u Ewropej għax din definittivament se tkun gwerra diplomatika.

ONOR. ADRIAN DELIA: Tħoss allura li proprju din il-kwestjoni se tkun waħda mill-isfidi ewlenin fir-rwol ta’ ambaxxatur?  

DR GODFREY XUEREB: Ma naħsibx, u se ngħidlek għalfejn. Ma naħsibx li se tkun xi ostaklu li ma negħlbuhx.

ONOR. ADRIAN DELIA: Jien użajt il-kelma jekk hijiex se tkun sfida ewlenija. Fuq il-lista ta’ prijoritajiet li se jkollu Ambaxxatur għal Malta f’dan il-bilanċ li jrid jinstab bejn l-interessi tal-pajjiż u bejn dak li l-host country tkun trid biex għall-inqas tidentifikaha bħala waħda mill-kwestjonijiet ewlenin. Sfida fis-sens li jekk iż-żewġ partijiet jibqgħu jinsistu li jżommu l-pożizzjoni tagħhom reżoluta, allura hemm il-problema li qed tintensifika, mhux biss minħabba r-relazzjoni bejn Malta u l-Amerika, imma minħabba r-relazzjoni issa bejn l-Amerika u r-Russja. Allura, iktar ma tisħon dik – naqbel miegħek li qed titlaq minn dik li hi topografija militari għal dik li hija t-topografika tad-diplomazija – iktar jidħlu dawn l-arranġamenti bejn pajjiżi terzi ta’ jekk jeħdux side jew le u ma’ min.

DR GODFREY C. XUEREB: Naqbel miegħek però fl-istess ħin, jekk inħarsu lejha fl-ambitu tar-relazzjonijiet ta’ Malta mal-Istati Uniti, dik hija parti żgħira però importanti. Għalhekk huwa importanti li waħda mill-affarijiet li rrid nagħmel mill-bidu nett tat-tenure tiegħi hi li nibda nżomm u nżid ir-relazzjonijiet diplomatiċi tagħna mad-diversi membri tas-Senat li huma importanti, mad-diversi membri tal-House li huma importanti, kif ukoll ma’ segretarji tal-istat speċifiċi li jistgħu jkunu, biex insejħilhom hekk, ħbieb ta’ Malta. Huwa interessanti ħafna kif tinħadem il-politika fl-Istati Uniti. Inti għandek is-Segretarju tal-Istat li huwa direttament responsabbli mill-inkarigu però għandek ukoll is-Senate Foreign Affairs Committee u l-House Foreign Affairs Committee li jagħmlu ħafna ħoss u mhux ħoss fil-vojt u allura huwa importanti li nsibu alleanzi hemmhekk. Naf kif naħdem f’dak il-kumitat għax kelli diversi opportunitajiet. 

Tinsewx li l-Għaqda Dinjija tas-Saħħa taħdem f’pajjiżi li l-Amerika ma tantx tqishom bħala friendly countries. Naħdmu f’Kuba, fil-Veneżwela u fil-Bolivja, jiġifieri hemmhekk biex jirnexxilna nġibu li s-saħħa tkun prijorità, kellna naħdmu b’dawn il-kumitati. Fis-Senate Foreign Affairs Committee, għandek ukoll membri li jpoġġu fuq kumitati oħra – bħalma jagħmlu l-membri f’dan il-Kumitat – u allura hemmhekk trid ssib x’inhuma l-win wins. Jekk inti għandek membru fil-Foreign Affairs Committee però huwa membru wkoll fil-Heritage Committee, tista’ tuża l-istorja ta’ Malta u tista’ tuża lil Malta bħala ċentru taċ-ċiviltà biex turi ċertu friendship – mhux alleanza, għax bħala ambaxxatur ma tistax tagħmel alleanza – imma ċertu knowledge ta’ kif tirrelata ma’ dik il-persuna. Naħseb li jekk jirnexxilna nkunu trasparenti, kif qegħdin dwar kif il-proċess taċ-ċittadinanza Maltija permezz ta’ din l-iskema li qed tiġi due diligenced, u kif dawn huma filtered biex inkunu ċerti li qegħdin nagħmlu ħafna mill-aspetti li pajjiżi bħall-Istati Uniti qed jirrikjedu minn ħafna pajjiżi fid-dinja, inkunu qegħdin nuru li għandna post fejn lesti niddjalogaw. Ovvjament, se tkun daqsxejn ta’ give and take.

ONOR. ADRIAN DELIA: Pożizzjoni oħra b’saħħitha li tieħu l-Amerika, mhux ma’ pajjiżna biss imma bħala politika tagħha internazzjonali, hija dwar dawk li huma l-istituzzjonijiet, ir-regolamenti u l-liġijiet dwar il-ħasil tal-flus. Naħseb li wieħed mill-iktar każijiet li were sounded around the world, partikolarment fl-Amerika, kien il-każ li kellna f’pajjiżna tal-Pilatus Bank. Jekk qatt kien hemm istituzzjoni finanzjarja f’pajjiżna li kienet ix-xempju tal-ħasil ta’ flus, kien proprju dan il-bank. L-istess kien qed jiġri fi proċess separat imma fuq l-istess sid tal-bank fl-Amerika, bid-differenza li l-prosekuzzjoni hemmhekk bdiet, baqgħet għaddejja u kien hemm kundanni, filwaqt li  f’pajjiżna, anke reċentement, fl-aħħar ġimgħat mhux talli kien hemm titubazzjoni, mhux talli ma sarx ix-xogħol tal-istituzzjonijiet, talli ġie magħmul minn kollox biex jitwaqqaf u ma jsirx. Saħansitra issa qed nisimgħu li kien hemm uħud mill-prosekuzzjonijiet li setgħu jsiru li ġew preskritti biż-żmien. 

X’taħseb li għandha tkun il-pożizzjoni ta’ pajjiżna mhux biss fit-tibdil leġiżlattiv imma fl-eżekuzzjoni ta’ dak li tipprovdi l-liġi, biex ma’ partners internazzjonali bħall-Amerika – pajjiżi  ikbar minn hekk diffiċli biex issib – nassiguraw li fil-verità qed nagħmlu minn kollox f’dik li hija ġlieda kontra l-ħasil tal-flus?

DR GODFREY C. XUEREB: Naħseb li l-iktar ħaġa importanti hi li nħarsu lejn il-proċess kollu mill-bidu sal-aħħar għax jekk nieħdu biċċiet l-istampa ma tibqax ċara. Jekk wieħed iħares lejn il-kwestjoni tal-ħasil tal-flus, naħseb li l-mod kif l-Amerika tħares lejn Malta hu li għamilna ħafna avvanzi, speċjalment f’dawn l-aħħar ftit snin f’dak ir-rigward.

ONOR. ADRIAN DELIA: F’liema sens għamilna avvanzi fl-aħħar ftit snin?

DR GODFREY C. XUEREB: Fir-rigward tad-due diligence u fir-rigward ta’ kif qed naħdmu.

ONOR. ADRIAN DELIA: Statistikament jirriżulta  bil-maqlub, li fl-aħħar ftit snin kien hemm l-ikbar żieda ta’ attività ta’ ħasil tal-flus imma sfortunatament mhux f’dawk li konsegwentement jinġiebu quddiem l-awtoritajiet. Ir-rekord ta’ Malta fl-aħħar snin ħżien bil-bosta u b’mod li qatt ma kien jinstema’ qabel.

DR GODFREY C. XUEREB: Imma jekk tħares lejn il-leġiżlazzjonijiet, lejn ir-regolamenti li għandna u lejn kif qed ikollhom jiffunzjonaw il-banek, id-due diligence li tagħmel l-Amerika fuq il-banek prinċipali Maltin huwa bħal dak li jsir dwar ċerti pajjiżi anke ġirien tagħhom.

ONOR. ADRIAN DELIA: M’iniex nagħmel tixbih ma’ pajjiżi oħra, qed nagħmel tixbih ma’ Malta, għax inti għedt li fl-aħħar snin kien hemm progress. Fl-aħħar snin kien hemm l-ewwel darba li l-Amerika nnifisha qatt ivvotat kontra li Malta tingħata ċertifikazzjoni pożittiva f’dan ir-rigward. Qatt ma kienet ġrat, unprecedented! Jiġifieri ma kienx hemm żvilupp ’il quddiem kif qed tgħid inti.

DR  GODFREY C. XUEREB: Però minn dakinhar sal-lum sar żvilupp. Taqbel jew ma taqbilx?

ONOR. ADRIAN DELIA: Inti għedt fl-aħħar snin. Fl-aħħar snin ma sarx żvilupp, fl-aħħar snin il-pożizzjoni marret lura, u allura ma nistax nifhem kif qed tiddeskrivi li fl-aħħar snin kien hemm żvilupp.

DR GODFREY C. XUEREB: Il-grey listing ġie reversed fl-aħħar sena.  

ONOR. ADRIAN DELIA: Qabel qatt ma kien jeżisti dan. Inti l-ewwel mort lura u bdejtilna mill-Indipendenza, il-gwerra, eċċ. Jiġifieri jekk tqis mill-Indipendenza ’l hawn bħala l-aħħar snin, naraw li f’60 sena qatt ma kien hemm grey listing. Il-fatt li kien hemm u li l-Amerika tkellmet bis-sod fuqu fil-qasam internazzjonali fl-aħħar erba’ jew ħames snin lili ma tantx iserraħli moħħi li kien hemm żvilupp. We were never looked upon as being a centre of money laundering ever before. 

Jiġifieri inti qed tipproteġi l-pożizzjoni li fl-aħħar ħames jew għaxar snin, f’dak li huwa ħasil ta’ flus, il-pożizzjoni ta’ Malta kienet f’għajnejn id-dinja aħjar mill-50 sena ta’ qabel? Qed nifhem sew? Qed nistaqsik mistoqsija oħra issa u mhux fl-aħħar sena u nofs.

DR GODFREY C. XUEREB: Jien qed inħares ’il quddiem, għax fl-aħħar għaxar snin ma kontx ambaxxatur.
ONOR. ADRIAN DELIA: U lanqas illum m’għadek sirt ambaxxatur.

DR GODFREY C. XUEREB: Le, lanqas m’għadni sirt illum.

ONOR. ADRIAN DELIA: Jien qed nistaqsik għax inti għamilt statement – li jien assolutament m’iniex qed naqbel miegħu – li l-pożizzjoni ta’ Malta f’dak li għandu x’jaqsam mal-ħasil tal-flus fl-aħħar snin tjiebet u tjiebet sew.  

DR GODFREY C. XUEREB: Ħalli nikkoreġi ruħi, fl-aħħar sena u nofs.

ONOR.  ADRIAN DELIA: Għax fl-għaxar snin ta’ qabel kienet marret fl-abbissi li qatt ma kienet qabel. Mhux hekk?  

DR GODFREY C. XUEREB: Dak qed tgħidu inti.

ONOR. ADRIAN DELIA: M’intix qed taqbel ma’ dak l-istatement?  

DR GODFREY C. XUEREB: Le, qed tgħidu inti.

ONOR. ADRIAN DELIA: Inti taħseb li f’dak li għandu x’jaqsam mal-ħasil tal-flus fl-aħħar għaxar snin Malta kellha rekord ħafna aħjar miż-żmien ta’ qabel?

DR GODFREY C. XUEREB: Ma nafx, għax mhuwiex il-qasam tiegħi. Jiddispjaċini, ir-risposta tiegħi hija li ma nafx.   

ONOR. ADRIAN DELIA: Meta inti qed tħares lejn kariga ta’ din il-portata fejn, kif għedt, tinnegozja minn Washington bejn l-Amerika u Malta f’dawk li għandhom x’jaqsmu kwestjonijiet ta’ portata internazzjonali, taqbel li l-ħasil tal-flus huwa kwestjoni prinċipali f’dak li huwa the state of play tal-Amerika u Malta?

DR GODFREY C. XUEREB: Fl-aħħar sena u nofs, il-grey listing... 

ONOR. ADRIAN DELIA: M’iniex qed nirreferik għall-aħħar sena u nofs.

DR GODFREY C. XUEREB: Imma mhux ’il quddiem qegħdin inħarsu?

ONOR. ADRIAN DELIA: Le, le, inti qed tħares ’il quddiem. Jien qed nistaqsik biss whether the issue of money laundering in the last years has been a principal issue with regard to Malta and USA insofar as international diplomacies are concerned.

DR GODFREY C. XUEREB: Jiddispjaċini ngħid li l-qasam finanzjarju mhuwiex il-qasam tiegħi. Il-kwestjoni ma kontx inegwiha għaxar snin ilu jew 15-il sena ilu, allura nista’ ngħidlek biss li ’l quddiem jien nara li l-kwestjoni tal-money laundering, speċjalment kif qed tipproċedi l-leġiżlazzjoni u d-due diligence ta’ Malta, is on the positive side fir-rigward ta’ kif nara jien il-perspettiva mill-Amerika.   

IĊ-CHAIRPERSON: Grazzi. L-Onor. Aquilina.

ONOR. KAROL AQUILINA: Ħalli nirreferi ftit għal dak li qal l-Onor. Delia dwar il-każ tal-Bank Pilatus. Aħna għandna sitwazzjoni ta’ ċittadin Amerikan li fir-rigward tiegħu hemm mandat ta’ arrest internazzjonali. Dan l-individwu huwa prattikament is-sid tal-Bank Pilatus – permezz ta’ xi kumpaniji, imma finalment huwa s-sid tal-Bank Pilatus. Li nixtieqek tikkommetti ruħek hawnhekk hu li fil-kariga tiegħek tkun dispost tassisti lill-awtoritajiet Maltin, bl-intervent li jkun hemm bżonn fuq livell diplomatiku, biex dan il-mandat ta’ arrest internazzjonali jiġi implimentat anke mill-kontropartijiet Amerikani.

DR GODFREY C. XUEREB: Jiddispjaċini se jkolli nistaqsik biex terġa’ tgħidli. Dan qiegħed hawn Malta jiġifieri?

ONOR. KAROL AQUILINA: Le, dan Amerikan.

DR GODFREY C. XUEREB: Allura Malta kif se tidħol fil-mandat ta’ arrest?

ONOR. KAROL AQUILINA: Għax Malta qed titlob li dan jinġieb hawnhekk. Hu għandu ċittadinanza Amerikana u qiegħed residenti l-Amerika imma hemm fl-aħbarijiet pubbliċi li dan hemm mandat ta’ arrest internazzjonali fil-konfront tiegħu biex jitressaq f’Malta akkużat b’reati ta’ ħasil ta’ flus u affarijiet oħra. Li qed ngħidlek mhuwiex dwar dan il-każ speċifiku, imma b’mod ġenerali. Inti tikkommetti ruħek li tassisti bejn l-awtoritajiet ta’ pajjiżna bil-kuntatti diplomatiċi li jkollok bħala ambaxxatur mal-kontropartijiet tagħhom fl-Amerika biex dan jiġi esegwit?

DR GODFREY C. XUEREB: Definittivament. Wieħed mill-irwoli ta’ ambaxxatur hu li jkun il-medjatur u n-negozjatur ta’ Malta residenti f’Washington, l-Amerika, f’dan ir-rigward. Jiġifieri jekk ir-regoli jkunu qed jiġu osservati, l-Ambaxxatur huwa dak li jista’ jqiegħed lil dak li jkun quddiem l-awtoritajiet relevanti. Issa, kif nafu, l-Amerika għandha kriterji stretti ħafna dwar kif tirrilaxxa ċ-ċittadini għall-mandati internazzjonali, jiġifieri dan mhux l-ewwel mandat internazzjonali li fih għandhom ċittadini Amerikani. Nista’ ngħid li jekk tħares lejn il-press internazzjonali, ħafna drabi l-Amerika ma tirrilaxxax ċittadini għal mandati internazzjonali.  

IĊ-CHAIRPERSON: Jekk m’hawnx iktar mistoqsijiet nirringrazzjak u nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom.  Nirringrazzjak.

Fil-5.31 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.42 p.m.

IĊ-CHAIRPERSON: Il-mistoqsija hi n-nomina ta’ Dr Godfrey C. Xuereb għall-kariga ta’ Ambaxxatur ta’ Malta residenti f’Washington. Dawk favur? (Onor. Membri: Aye) Dawk kontra? Agreed. In-nomina ġiet approvata. 

IĊ-CHAIRPERSON: Insejjaħ lil Dr Godfrey Xuereb biex jidħol fil-Kamra.  

Dr Godfrey Xuereb daħal lura fil-Kamra tal-Kumitat.

IĊ-CHAIRPERSON: Nerġgħu nilqgħuk fostna, Dr Xuereb. Ninfurmak li dan il-Kumitat iddeċieda unanimament li jagħti parir favur il-proposta tal-ħatra tiegħek ta’ Ambaxxatur ta’ Malta residenti f’Washington. Għaldaqstant, il-parir tal-Kumitat, flimkien mal-Minuti tal-laqgħa, se jintbagħtu lill-Ministru għall-Affarijiet Barranin u Ewropej u l-Kummerċ, skont kif ipprovdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika. Nirringrazzjak u nawguralek. Nirringrazzja lill-Membri ta’ dan il-Kumitat u lis-Segretarja tal-Kumitat.  Il-Kumitat huwa aġġornat għal data li tiġi avżata aktar tard. 

Fil-5.44 p.m. il‑Kumitat aġġorna għal data li tiġi kkomunikata iktar tard.

